
ຂໍ້ມູນແນະນໍາສໍາລັບຂຽນຂ່າວ
ຜູ້ຊ່ຽວຊານດ້ານສິດທິມະນຸດ ຂອງອົງການສະຫະປະຊາຊາດ ກ່ຽວກັບ ການຄ້າຂາຍ ແລະ ການກົດຂີ່ຂູດຮີດເດັກ ຈະມາຢ້ຽມຢາມ ສປປ ລາວ 
ນະຄອນເຈນີວາ (3 ພະຈິກ 2017) – ຜູ້ຊ່ຽວຊານດ້ານສິດທິມະນຸດ ຂອງອົງການສະຫະປະຊາຊາດ ຈະມາຢ້ຽມຢາມ ສປປ ລາວ ຢ່າງເປັນທາງການ ໃນລະຫວ່າງວັນທີ 8 ຫາ 16 ພະຈິກ ເພື່ອປະເມີນ ສະພາບກ່ຽວກັບການກົດຂີ່ຂູດຮີດເດັກໃນ ສປປ ລາວ ແລະ ເພື່ອເຂົ້າເຖິງເດັກທີ່ເຄາະຮ້າຍ.
ທ່ານ ນາງ ມາອຸດ ເດິ ໂບແອ໋-ບຸຄິກຊິໂອ໋ (Maud de Boer-Buquicchio), ຜູ້ລາຍງານພິເສດຂອງອົງ ການສະຫະປະຊາຊາດ ກ່ຽວກັບການຄ້າຂາຍ ແລະ ການກົດຂີ່ຂູດຮີດເດັກ ໄດ້ກ່າວວ່າ: “ຂ້າພະເຈົ້າ ຕີລາຄາສູງຕໍ່ການເຊື້ອເຊີນຂອງລັດຖະບານແຫ່ງ ສປປ ລາວ ເພື່ອຊ່ວຍເຂົາເຈົ້າໃນການສົ່ງເສີມ ແລະ ປົກປ້ອງສິດທິເດັກ. ໃນການມາຢ້ຽມຢາມຂອງຂ້າພະເຈົ້າໃນຄັ້ງນີ້, ຂ້າພະເຈົ້າຈະປະເມີນກ່ຽວກັບ ຄວາມສ່ຽງ ແລະ ຮູບແບບຂອງການກົດຂີ່ຂູດຮີດເດັກ ພ້ອມທັງມາດຕະການທີ່ມີເພື່ອຕ້ານ ແລະ ສະກັດກັ້ນບັນຫາດັ່ງກ່າວ ແລະ ສິ່ງທ້າທາຍທີ່ມີໃນປະເທດ.”
ທ່ານ ນາງ ມາອຸດ ເດິ ໂບແອ໋-ບຸຄິກຊິໂອ໋ (Maud de Boer-Buquicchio) ຍັງໄດ້ກ່ຽວຕື່ມວ່າ: “ຂ້າພະເຈົ້າຈະຂໍຖືໂອກາດນີ້ເຂົ້າເຖິງເດັກທີ່ເຄາະຮ້າຍຈາກບັນຫາການທາລຸນ, ການໃຊ້ຄວາມຮຸນແຮງ ແລະ ການກົດຂີ່ຂູດຮີດ ແລະ ເດັກທີ່ຢູ່ໃນສະພາບທີ່ມີຄວາມສ່ຽງ ເຊັ່ນ: ເດັກທີ່ມີການເຄື່ອນຍ້າຍ, ເດັກຈາກຊົນເຜົ່າ ແລະ ເດັກທີ່ຢູ່ໃນສະຖາບັນຕ່າງໆ ເພື່ອຮັບຟັງຄວາມຄິດເຫັນຂອງເຂົາເຈົ້າ ແລະ ນໍາເອົາຄວາມຄິດເຫັນຂອງເຂົາເຈົ້າເຫຼົ່ານັ້ນມາປະກອບເຂົ້າໃນຂໍ້ສະເໜີແນະຂອງຂ້າພະເຈົ້າຕໍ່ລັດຖະບານ ແລະ ພາກສ່ວນອື່ນທີ່່ກ່ຽວຂ້ອງ”.
ການມາຢ້ຽມຢາມຂອງຜູ້ລາຍງານພິເສດຄັ້ງນີ້ແມ່ນອີງຕາມການເຊື້ອເຊີນຂອງລັດຖະບານ ແລະ ຈະໄດ້ລົງຢ້ຽມຢາມສູນດູແລ ແລະ ຟື້ນຟູເດັກ; ແລະ ສະຖານທີ່ພັກເຊົາສໍາລັບຜູ້ເຄາະຮ້າຍຈໍານວນໜຶ່ງ. 

ໃນໄລຍະເກົ້າວັນຂອງການຢ້ຽມຢາມຄັ້ງນີ້, ທ່ານ ນາງ ມາອຸດ ເດິ ໂບແອ໋-ບຸຄິກຊິໂອ໋ (Maud de Boer-Buquicchio) ຈະເດີນທາງມາທີ່ນະຄອນຫຼວງວຽງຈັນ, ແຂວງອຸດົມໄຊ, ແຂວງຈໍາປາສັກ ແລະ ແຂວງສາລະວັນ. ທ່ານຜູ້ລາຍງານພິເສດຈະໄດ້ພົບກັບບັນດາຜູ້ຕາງໜ້າຈາກພາກລັດ ໂດຍສະເພາະແມ່ນ ບັນດາຜູ້ບໍລິຫານ, ເຈົ້າໜ້າທີ່ຍຸຕິທໍາ ແລະ ຝ່າຍຕຸລາການ, ອໍານາດການປົກຄອງແຂວງ ແລະ ທ້ອງຖິ່ນ, ຜູ້ຕາງໜ້າຂອງສະມາຄົມ ແລະ ອົງການຈັດຕັ້ງສາກົນທີ່ບໍ່ສັງກັດລັດ, ຂະແໜງການເອກະຊົນ ແລະ ສະມາຊິກຂອງອົງກອນສາກົນ.
ໃນຕອນທ້າຍຂອງການມາຢ້ຽມຢາມຂອງທ່ານຜູ້ລາຍງານພິເສດ, ວັນພະຫັດ ວັນທີ 16 ພະຈິກ 2017, ທ່ານ ນາງ ມາອຸດ ເດິ ໂບແອ໋-ບຸຄິກຊິໂອ໋ (Maud de Boer-Buquicchio) ຈະນໍາສະເໜີກ່ຽວກັບຂໍ້ສັງເກດການເບື້ອງຕົນຂອງທ່ານ ຕໍ່ສື່ມວນຊົນ ຊຶ່ງຈະໄດ້ຈັດຂຶ້ນໃນເວລາ 14:00 ໂມງ ຕາມເວລາທ້ອງຖິ່ນ ທີ່ສໍານັກງານຂອງອົງການສະຫະປະຊາຊາດ ທີ່ຖະໜົນລ້ານຊ້າງ, ນະຄອນຫຼວງວຽງຈັນ. ສໍາລັບຈໍານວນນັກຂ່າວທີ່ເຂົ້າຮ່ວມຮັບຟັງການນໍາສະເໜີຂອງທ່ານຜູ້ລາຍງານ ພິເສດໃນຄັ້ງນີ້ຈະມີຄວາມຈໍາກັດ.

ທ່ານຜູ້ລາຍງານພິເສດຈະນໍາສະເໜີບົດລາຍງານລະອຽດກ່ຽວກັບການມາຢ້ຽມຢາມລາວຂອງທ່ານ ຕໍ່ສະພາສິດທິມະນຸດຂອງອົງການ ສປຊ. 

ຈົບຂ່າວ
ທ່ານ ນາງ ມາອຸດ ເດິ ໂບແອ໋-ບຸຄິກຊິໂອ໋ (Maud de Boer-Buquicchio) (ສັນຊາດເນເທີແລນ) ໄດ້ຮັບການແຕ່ງຕັ້ງເປັນຜູ້ລາຍງານພິເສດ ກ່ຽວກັບການຂາຍ ແລະ ການກົດຂີ່ຂູດຮີດເດັກ ໂດຍສະພາສິດທິມະນຸດຂອງອົງການ ສປຊ ໃນເດືອນເມສາ 2014 ແລະ ໄດ້ຮັບການແຕ່ງຕັ້ງໃໝ່ໃນເດືອນມີນາ  2017. ທ່ານ ນາງ ເດິ ໂບແອ໋-ບຸຄິກຊິໂອ໋ ເຄີຍເປັນຮອງເລຂາທິການໃຫຍ່ຂອງສະພາເອີຣົບ ໃນລະຫວ່າງປີ 2002 ແລະ 2012. ທ່ານ ນາງ ເດິ ໂບແອ໋-ບຸຄິກຊິໂອ໋  ເປັນແກນນໍາໃນການຮັບຮອງເອົາສົນທິສັນຍາວ່າດ້ວຍການ ປົກປ້ອງເດັກຈາກການຂູດຮີດທາງເພດ ແລະ ການທາລຸນທາງເພດ ຂອງສະພາເອີຣົບ. ທ່ານ ນາງ ທ່ານ ເດິ ໂບແອ໋-ບຸຄິກຊິໂອ໋ ເປັນປະທານສະຫະພັນເອີຣົບເພື່ອເດັກທີ່ສູນຫາຍ ແລະ ເດັກທີ່ຖືກກົດຂີ່ຂູດຮີດ. 
ບັນດາທ່ານຜູ້ລາຍງານພິເສດ ໄດ້ຖືກຮັບຮູ້ວ່າເປັນສ່ວນໜຶ່່ງໃນວິທີການເຮັດວຽກພິເສດຂອງສະພາສິດທິມະນຸດ. ວິທີການເຮັດວຽກພິເສດນີ້ ມີບັນດາຜູ້ຊ່ຽວຊານອິດສະຫຼະຫຼາຍກວ່າໝູ່ໃນລະບົບສິດທິມະນຸດຂອງອົງການ ສປຊ, ໂດຍທົ່ວໄປຮຽກຊື່ວ່າ ສະພາອິດສະຫຼະທີ່ມີກົນໄກໃນການຊອກຄົ້ນຫາຄວາມເປັນຈິງທີ່ເກີດຂື້ນ ແລະ ການຕິດຕາມຊຸກຍູ້ ເພື່ອຊ່ວຍແກ້ໄຂສະພາບການສະເພາະໃດໜຶ່ງຂອງປະເທດ ຫຼື ບັນຫາສໍາຄັນຕ່າງໆໃນທົ່ວທຸກພາກ ຂອງໂລກ. ບັນດາຜູ້ຊ່ຽວຊານທີ່ເຮັດວຽກໃຫ້ແກ່ວິທີການເຮັດວຽກພິເສດນີ້ ຈະປະຕິບັດໜ້າທີ່ບົນພື້ນຖານຄວາມ ສະໝັກໃຈຂອງຕົນ; ເຂົາເຈົ້າບໍ່ແມ່ນພະນັກງານຂອງ ສປຊ ແລະ ບໍ່ໄດ້ຮັບເງິນເດືອນ. ເຂົາເຈົ້າມີຄວາມເປັນອິດສະຫຼະ ຈາກລັດຖະບານ ຫຼື ອົງການຈັດຕັ້ງ ແລະ ປະຕິບັດໜ້າທີ່ຕາມຄວາມອາດສາມາດຂອງແຕ່ລະທ່ານ.  
ສິດທິມະນຸດ ສປຊ, ໜ້າຂ່າວກ່ຽວກັບປະເທດ - ລາວ
ສໍາລັບຂໍ້ມູນເພີ້ມເຕີມໃນໄລຍະກ່ອນ ແລະ ໃນໄລຍະທີ່ກໍາລັງຢ້ຽມຢາມຂອງຜູ້ລາຍງານພິເສດ ຂໍໃຫ້ຕິດຕໍ່ຫາ: ເນກາເນ ລາວິນ (Nekane Lavín) (+41 22 917 9402 / nlavin@ohchr.org) ຫຼື ສົ່ງຂໍ້ຄວາມຫາອີເມວ: srsaleofchildren@ohchr.org 

ສໍາລັບຂໍ້ມູນເພີ່ມເຕີມກ່ຽວກັບການຖະແຫຼງຂ່າວ ຂໍໃຫ້ຕິດຕໍ່ຫາ:  Ildiko Hamos-Sohlo – 

UN in Lao PDR (+856 20 7717 7913 / ildiko.hamos@one.un.org) 
ສໍາລັບຂໍ້ຂ້ອງໃຈຂອງສື່ມວນຊົນກ່ຽວຂ້ອງກັບຜູ້ຊ່ຽວຊານອິດສະຫຼະອື່ນໆຂອງອົງການ ສປຊ ຂໍໃຫ້ຕິດຕໍ່ຫາ:
ບຣາຍອັນ ວິວຊັນ (Bryan Wilson) – ໜ່ວຍງານຂໍ້ມູນຂ່າວສານ (+ 41 22 917 9826 / mediaconsultant2@ohchr.org)  

ທ່ານມີຄວາມກັງວົນກ່ຽວກັບໂລກທີ່ພວກເຮົາດໍາລົງຊິວິດຢູ່ນີ້ບໍ່? ຖ້າມີ ມື້ນີ້ຂໍໃຫ້ທ່ານຢືນຂຶ້ນເພື່ອສິດທິຂອງໃຜຜູ້ໜຶ່ງ. #Standup4humanrights and visit the web page at http://www.standup4humanrights.org

